
Daar is eerder behoefte aan ‘n Afrikaner Dialoog
as aan ‘n reeds ANC-gekaapte Nasionale Dialoog,
wat die belastingbetalers net gaan geld kos met
geen uitkomste wat vir die Afrikaners enige voor-
deel gaan inhou nie.

Dit is die reaksie van die leier van die HNP, mnr.
Fritz van Graan, op die ANC-leier en staatshoof,
Cyril Ramaphosa, dat so ‘n nasionale dialoog be-
plan word vir Augustus vanjaar. Hy het sommer ‘n
“lys van vooraanstaandes” gepubliseer wat aan-
vanklik by dié proses betrokke sal wees (sien die
lys elders in die uitgawe). Behalwe die naam van
Roelf Meyer, wat in elk geval ‘n ANC-lid is, is daar
geen “vooraanstaande” Afrikanernaam op dié lys
nie.

Mnr. Van Graan sê deelname aan so iets sou dalk
moontlik kon gewees het as Afrikaner selfbeskik-
king enigsins ter sprake sou kon kom, en dan is dit
nodig dat alle Afrikaner-groeperinge ten minste
daar uit een mond sal praat. “Vir meer as dertig
jaar is die Afrikaners steeds gefragmenteer is ver-
skillende organisasies en groepe, elkeen min of
meer besig om ‘n beter toekoms vir die Afrikaners
te beplan. In dié meer as dertig jaar het dit duide-
lik geword dat die Afrikaners steeds meer verneder
en verwerp word, behalwe as hulle hul belasting
moet betaal sodat dit in die sakke van korruptes
kan beland,” sê mnr. Van Graan.

“Dalk het die omstandighede nou dringend genoeg
geword dat ‘n Afrikaner Dialoog oor uiteindelike
volksvryheid en die pad daarheen moet plaasvind,
en niemand behoort deelname daaraan te onthou
nie,” sê mnr. Van Graan.

Ook die voorsitter van die HNP, mnr. Henk van de
Graaf, het in ‘n ope brief aan Ramaphosa die Nasio-
nale Dialoog gekritiseer. “Nou wil u ‘n nasionale

Oproep van HNP-leier:

dialoog hou, sogenaamd om ‘n gemeenskaplike
visie vir die land se toekoms te ontwikkel. My ver-
moede is dat ook hierdie geleentheid waarskynlik
weer eens ‘n gebedel van een of ander aard gaan
wees, sodat ander u politieke, maatskaplike en
ekonomiese kastaiings uit die vuur kan krap sodat
dit u goed kan laat lyk in die wêreld.

“Hierdie is waarskynlik dieselfde politieke bedrog in
wording as die samestelling van u koalisieregering.

“U moet besef dat daar by die meeste Afrikaners geen
aptyt is vir dié komende gedoente nie. Trouens, u
het dit reeds duidelik laat blyk dat die Afrikaner-
stem nie welkom daar is nie, as gekyk word na die
lys ‘vooraanstaandes’ wat u gelys het. Behalwe
Roelf Meyer, wat ‘n lid van u party is, is die Afrika-
ners massaal afwesig.”

(Die volledige ope brief verskyn elders in hierdie
uitgawe.)

Mnr. Fritz van Graan



Verlede week het die leier van die
ANC-geleide koalisieregering, Cyril
Ramaphosa, skielik besluit om die
adjunk-minister van handel, nywer-
heid en mededinging, Andrew Whit-
field, summier af te dank. Whitfield is
‘n DA-lid.

Skynbaar is die rede dat Whitfield
sonder Ramaphosa se toestem-
ming as deel van ‘n DA-afvaardi-
ging na Amerika gegaan het vier
maande gelede. Volgens die Mi-
nisteriële Handboek, moet enige
minister (insluitende adjunk-minis-
ters) toestemming van die staats-
hoof kry om die land te verlaat, vir
welke rede ook al. Die DA voer aan

dat Whitfield wel betyds toestemming gevra het by
Ramaphosa, maar dat dié dit nie geantwoord het
nie.

Wat interessant is, is Whitfield se kant van die ver-
haal: hy was ook nie toegelaat om na Namibië te
reis vir amptelike sake rakende sy departement nie.
Ramaphosa het sy minister, Parks Tau, opdrag
gegee om te gaan. Ook vir ander geleenthede, waar
Tau vir Whitfield gevra het om hom te verteenwoor-
dig, het Ramaphosa dit verhoed en vir Tau beveel
om self te gaan. In een geval het Whitfield nog geen
toestemming ontvang nie, maar tog solank na die
lughawe gegaan. Hy is deur die doeane, wat be-
teken dat hy eintlik al uit Suid-Afrika is. Net voor hy
moes instap, is hy meegedeel dat Ramaphosa sy
versoek geweier het, en moes Whitfield weer deur
die doeane inboek in Suid-Afrika.

Op ‘n ander keer wou Whitfield ‘n soort opleiding in
Amerika gaan bywoon op eie koste en teen geen
uitgawe vir die belastingbetaler nie. Ook dit is deur
Ramaphosa geweier.

Daar is dalk ‘n paar redes vir Ramaphosa se optrede.
Eerstens het hy baie versigtig geword wie na die
buiteland kan gaan. Verkieslik geen Blanke nie, be-
halwe dalk John Steenhuisen, wat heel gewillig saam
met Ramaphosa na Amerika toe was om Rama-
phosa te verdedig by pres. Donald Trump.

Tweedens sorg Ramaphosa op dié manier dat sy
eie ANC-lojaliste na die buiteland gaan, sodat daar
nie méér inligting oor Ramaphosa se twyfelagtige
regeerpraktyke en sosialistiese beleid openbaar
word nie.

. Die derde rede is dat Ramaphosa absolute en byna
diktatoriale beheer wil hou oor sy koalisie-vennote
binne die kabinet. Op dié wyse skakel hy in effek enige
deelname van die koalisievennote in die regering uit,
en is dit duidelik dat hulle niks meer is as politieke
marionette in Ramaphosa se politieke poppekas is nie.

Na die afdanking van Whitfield, het die DA weer eens
gedreig om sy posisie in die sogenaamde Rege-
ring van Nasionale Eenheid (RNE) te heroorweeg.
Hulle het ‘n ultimatum van 48 uur aan Ramaphosa
gegee om ANC-ministers wat met korrupsie ver-
bind word, af te dank. 

Dit was reeds van die begin af duidelik dat die DA
nie uit die regering sal stap nie. Elke keer voorheen
wat hulle “deelname heroorweeg” het, het hulle na
“deeglike oorweging” besluit om maar te bly. Nou
het hulle aangekondig dat hulle nie gaan deelneem
aan Ramaphosa se Nasionale Dialoog nie – terwyl
hulle van die begin af nie in daardie proses geken
is nie, en ook geen van hulle mense op die lys van
“vernames”verskyn nie. Hierdie onttrekking is dus
maar net ‘n poging om hulle kiesers te paai dat
hulle “darem iets doen”.

Intussen lag Ramaphosa, want hy het weer eens
gemaak wat hy wil, sonder om sy koalisievennote
te ken, en het hulle geblaf weer eens luider geklink as
hulle byt. Ramahosa wen!

Die DA bevind hom nou in ’n gevaarlike morele en
politieke onbeslisbaarheid wat sy beginsels al hoe
meer hol maak. Dat die DA weer eens nie die moed
het om uit die ANC-geleide RNE te tree nie, is nie
net ’n teken van politieke pragmatisme nie, maar
ook van prinsipiële verwarring en ’n verlammende
vrees vir werklike opposisieleierskap.

Die DA het homself jare lank as ’n alternatief vir
ANC-wanbestuur en -korrupsie geposisioneer. Sy
kiesers – veral dié in die middelklas, die sakege-
meenskap, en minderheidsgemeenskappe – het
die party ondersteun juis omdat dit as ’n bastion van
ordentlikheid, doeltreffendheid en liberale demo-
kratiese waardes voorgehou is. Nou, in die belang
van sogenaamde “nasionale stabiliteit,” stel die DA
homself in diens van dieselfde magsmasjien teen
wie hy nog altyd gewaarsku het.

Die RNE is niks meer as ’n taktiese poging deur die
ANC om sy greep op die mag te behou ten spyte van
duidelike kieserverwerping nie. Die DA (en ander
partye wat in die regering dien) se deelname daar-
aan is ’n normalisering van mislukking en korrupsie
– en erger nog, ’n bereidwilligheid om saam te werk
met ’n party wat die land se instellings, ekonomie en
maatskaplike struktuur sistematies afgetakel het.

(Vervolg op bladsy 13)

En weer eens kniel die
DA vir Ramaphosa

Konsentrasiekampdag herdenk
Meer as 100 mense het ‘n amptelike vakansiedag opgeoffer en hulle aan die Hoëveld se koue bloot-
gestel om die Konsentrasiekamp herdenking op 16 Junie by die Irene Konsentrasiekamp Kerkhof by te
woon.

Verskeie organisasies het kranse by die grafte gelê, waaronder die HNP, AWB, CVO skole,
Krugergenootskap, Volkspele Laer en ander organisasies en individue.

Die hoofrede is gelewer deur mnr. Meinhard Peters, ‘n bekende in politieke en kulturele kringe.
Mnr. Peters het in sy toespraak verduidelik hoe Brittanje die Zuid-Afrikaansche Republiek en die Vry-

staatse Republiek wou oorneem, sedert hulle aanval wat by Majuba gestop is en die Jameson inval wat
deur die ZAR gestop is. Daarna volg die opbou van magte in Natal naby die ZAR se grens. Die invloed
van die ontdekking van diamante en die ontdekking van goud het ‘n groot rol gespeel. Die aanslag deur
die pers en parlementslede van Brittanje en Rhodes was fel teen die Boere-Republieke. Hy het verwys
na Buller, wat die hoof van die Engelse weermag was, wat gesê het hoe hy in die donker gehou is om
nie te weet wat die Engelse regering beplan nie. Hy het die pers en verbale aanvalle teen SA uitgewys
wat tot die oorgawe van De Klerk gelei het en ons weer 'n verowerde volk gemaak het. Dit stem ooreen
met hoe die Engelse voor die Engelse oorlog ook opgetree het. Hy het verwys na die groei van veral
toe SA 'n republiek geword het en hoe Verwoerd as leier verwyder moes word. Ons sit vandag nog

steeds regeer deur vyande uit Brittanje
en die geldmag.

Mnr. Peters se volledige toespraak kan
op video gesien word by:
https://youtu.be/X1iRWP-b3s0

Daarna het mev. Lulu Steenkamp, on-
derleier van die HNP, enkele staaltjies
vertel van gebeure in die konsentrasie-
kampe. Dit sal in ‘n reeks verwerk word
vir Die Afrikaner. Die eerste aflewering
in dié reeks word hierby geplaas.

Krugergennotskap se 
verteenwoordiger met sy 

bejaarde pa.

Mnr. Chrs SmitVolkspelers

Mnr. Meinhard Peters Mev. Lulu Steenkamp

Lulu Steenkamp

Tydens die Konsentrasiekampdag Herdenking by Irene, het die HNP se onderleier, mev. Lulu Steenkamp,
‘n treffende voordrag gelewer oor wat in die konsentrasiekampe werklik gebeur het. Sy het onderneem
om uit te brei op haar vertelling daar, en dit as ‘n reeks vir Die Afrikaner te verwerk. Hier is die eerste deel:

Die Anglo Boere-oorlog word wyd beskryf as die mees genadelose oor-
log deur Brittanje, en dit nogal tussen twee Christen-volke.

Op 16 Junie 1900, 125 jaar gelede, het lord Roberts die Britse magte,
omdat hul die oorlog hier nie kon wen nie, die reg gegee om die “ver-
skroeide aarde” beleid toe te pas.

In sy boek “Goud kan nie Roes” vertel Paul-Contant Smit die verhaal
van Rina Nel. Haar man het op die slagveld sy lewe verloor. Die plaas
is afgebrand, die vee weggevoer. Die konsentrasiekamp is haar voorland.

Sy gaan skuil met haar twee kleuters, Gerhardjie van vyf en sy sussie
van vier in ‘n grot. Sy is egter baie siek. Ylhoofdig smeek sy kort-kort vir
‘n bietjie water, maar terselfdertyd waarsku sy hulle om nie uit te gaan nie.

Gerhard besluit om tog vir sy mamma water te gaan haal. Sy sussie
volg hom. Hulle was naby die stroompie toe hulle die galop van perde hoor.
Die twee hardloop na die lang gras toe, maar is te laat.   Die lansers kom
aangejaag. Toe hul sien dat dit kinders is, trek hulle hul perde in. 

Almal behalwe majoor Heath Solumn. Gerhard druk sy sussie agter
hom in, tel ‘n klip op en wag. Die majoor storm op hom af en Gerhard gooi
die klip so hard dat die wond bokant Heath Solumn se oog tot op die been oopkloof. Die majoor pluk
sy perd om en met sy lans steek hy die seuntjie in sy magie.  Die impak is so geweldig dat dit die kind
van sy voete af lig, en die majoor moet sy gewrig draai om die lans uit te kry!

Hy pluk sy perd weer om en sy lans klief Gerhard se nekkie oop.
Terwyl hy omdraai om ook die dogtertjie aan te val, pluk ‘n jong Boere verkenner wat op ‘n rantjie

geskuil het, sy geweer uit en skiet na Heath Solumn.
Hy skiet die perd dood, en met die val breek Heath Solumn sy been.
Kort daarna het hy homself in die kop geskiet toe hy verneem het dat hy vir die moord op die kind

aangekla gaan word. ‘n Amerikaanse Boerevriend het die dogtertjie na haar sterwende ma in die grot
geneem, en die kinderlose egpaar het haar toe as hulle eie aangeneem.

Bron: Leer jou kinders die waarheid. Skrywer:  Willem Etsebeth.

Meneer Ramaphosa,

Hierdie ope brief word in Afrikaans aan u gerig (aangesien u wel Afrikaans magtig is en verstaan) deur
‘n burger van Suid-Afrika wat sy land en sy eie volk liefhet, maar tans met groeiende frustrasie toekyk
hoe u regering se optrede nie ooreenstem met die verantwoordelikheid wat u as president behoort te
dra nie, en wat kwalik bedek die Afrikaners vervreem en wegstoot.

U onlangse pogings om internasionale steun te werf – insluitend finansiële bystand van wêreld-
moondhede en multilaterale instellings – sowel as u toenemende appèlle aan die plaaslike private sektor om
reddingsboeie uit te gooi, is vir ons ‘n verleentheid en wek ernstige vrae. Nie oor die noodsaaklikheid van on-
dersteuning nie, maar oor die geloofwaardigheid en integriteit van die versoek self. U verlaag die land
skandelik tot die bedelstatus, om te help regmaak wat u party en regering oor meer as dertig jaar laat
verval het.

Hoe kan u met 'n vroom gesig by die wêreld en die besigheidsgemeenskap om hulp bedel, terwyl u
eie regering daagliks miljoene rande mors aan verkwistende projekte, luukse internasionale reise, on-
beheerde staatsuitgawes, en 'n openbare diens wat steeds oorlaai is met kaders eerder as kundiges?
Die ironie is skreiend: aan die een kant bedel u vir geld om die land se infrastruktuur te herstel, maar
aan die ander kant verval die elektrisiteitsnetwerk, paaie en watervoorsiening steeds – nie vanweë 'n
gebrek aan fondse nie, maar vanweë wanbestuur, korrupsie en 'n gebrek aan politieke wil.

U verwag van die privaatsektor – die klein aantal werkende ratte in die ekonomie – om in te spring waar die
staat onder u en u voorgangers se leiding misluk. U verwag van belastingbetalers om steeds meer by
te dra terwyl hul belastinggeld vermors of verdwyn. U soek lenings van buitelandse entiteite terwyl die
skuldlas groei sonder sigbare hervormings of streng optrede teen plunderaars binne u eie geledere.

As daar hulp van die private sektor moet kom, moet hulle ook die bestuur daarvan oorneem, aange-
sien u regering se geskiedenis al gewys het dat u geen doeltreffende bestuur kan handhaaf nie. Maar
u wil hulp van enigiemand afbedel, maar terwyl u self aan die mag vasklou, soos bewys is in die saam-
stel van u koalisieregering: u party kry veertig persent van die stemme, maar u steel sestig persent van
die kabinetsposte vir u eie party. 

Dit is nie leierskap om te bedel wanneer daar nie eerstens diep en eerlike selfondersoek gedoen is
nie. Leierskap beteken om die moed te hê om:

• Onproduktiewe ministers af te dank en ‘n oormatige groot kabinet te verklein;
• Staatsdepartemente te herstruktureer op grond van meriete, nie lojaliteit nie;
• Openbare geld met deursigtigheid en verantwoordbaarheid te bestuur;
• En om self die voorbeeld te stel van eenvoud, eerlikheid en diensbaarheid.

Die ware krisis in Suid-Afrika is nie 'n gebrek aan geld nie, maar 'n gebrek aan vertroue, waaraan u geensins
aandag gee met sosialistiese beleisdsrigtings soos onteiening sonder vergoeding, wat niks anders is nie
as blatante diefstal. 

Nou wil u ‘n nasionale dialoog hou, sogenaamd om ‘n gemeenskaplike visie vir die land se toekoms
te ontwikkel. My vermoede is dat ook hierdie geleentheid waarskynlik weer eens ‘n gebedel van een of
ander aard gaan wees, sodat ander u politieke, maatskaplike en ekonomiese kastaiings uit die vuur kan
krap sodat dit u goed kan laat lyk in die wêreld.

Hierdie is waarskynlik dieselfde politieke bedrog in wording as die samestelling van u koalisieregering.
U moet besef dat daar by die meeste Afrikaners geen aptyt is vir dié komende gedoente nie. Trouens,
u het dit reeds duidelik laat blyk dat die Afrikanerstem nie welkom daar is nie, as gekyk word na die lys
“vooraanstaandes” wat u gelys het. Behalwe Roelf Meyer, wat ‘n lid van u party is, is die Afrikaners
massaal afwesig.

As u dus geen belang het in die Afrikaner nie, soos ook al bewys is deur u regering die afgelope meer
as dertig jaar, moet u nie verwag dat die Afrikaners enige belang het in u nasionale dialoog nie.

Afrikaners is nie tuis in die bestel waaruit u hulle toenemend dryf. Afrikaners is nie bedelaars soos u
en u regering nie. Afrikaners is skeppers, wat ‘n Sasol kon skep, ‘n Yskor, ‘n Krygkor, ‘n Pelindaba en vele meer.

Ope Brief aan President Cyril Ramaphosa

Hou op Bedel

Met u nasionale en internasionale bedelary, en u beleid van swart bevoorregting, is u besig om Afrika-
ners te verneder.

Daarom het die tyd dalk aangebreek dat daar ‘n nuwe dialoog kom oor die toekoms van die Afrika-
ners in hierdie land. Daar is ‘n sterk en steeds groeiende behoefte aan selfbeskikking vir die Afrikaner-
volk, en dit is wat op die tafel behoort te wees, sonder die teenwoordigheid van u “vooraanstaandes”.

Die wêreld neem al hoe meer kennis van wat hier en teenoor die Afrikaner gebeur, soos u self ervaar
het tydens u besoek aan pres. Donald Trump. Ons mense kyk. En die tyd vir verskonings en ontken-
ning van Afrikanerregte is verby.

Henk van de Graaf
Voorsitter: HNP van Suid-Afrika

Tel. 076 563 3800

In die aankondiging van die sogenaamde nasionale dialoog deur die ANC-leier en staatshoof, Cyril
Ramaphosa, het hy die volgende lys van “vooraanstaandes” genoem wat die proses aanvanklik sal
fasiliteer.

Opmerklik is die afwesigheid van Afrikaner-leiers, asook die afwesigheid van ekonome, landbou-
leiers en politieke opponente van ander politieke partye. Die wat genoem is in die lys, is feitlik almal nou
verbonde aan die ANC, wat beteken dat die ANC reeds die “dialoog” gekaap het en dit eerder ‘n
monoloog gaan word.

Hier volg die lys van Ramaphosa se “vooraanstaandes”: 

• Brigalia Bam, voormalige voorsitter van die Onafhanklike Verkiesingskommissie,
• Robbie Brozin, entrepreneur en sakeman,
• Edwin Cameron, voormalige Konstitusionele Hof-regter,
• Manne Dipico, voormalige Noord-Kaapse Premier,
• Desiree Ellis, afrigter van die Banyana Banyana vroue sokkerspan,
• Ela Gandhi, “vredesaktivis” en ANC-staatmaker,
• Prof. Nomboniso Gasa, navorser en landelike aktivis,
• Bobby Godsell, sakeleier,
• Dr. John Kani, bekroonde akteur,
• Siya Kolisi, kaptein van die Springbok rugbyspan,
• Mia le Roux, Mej. Suid-Afrika 2024,
• Biskop Barnabas Lekganyane, leier van die Zion Christian Church,
• Biskop Engenas Lekganyane, leier van die St. Engenas Zion Christian Church,
• Thabo Makgoba, Anglikaanse Aartsbiskop van Kaapstad,
• Prof. Tinyiko Maluleke, Voorsitter van die Nasionale Beplanningskommissie,
• Dr. Barbara Masekela, digter, opvoeder en ANC-staatmaker,
• Lindiwe Mazibuko, voormalige parlementslid,
• Roelf Meyer, voormalige minister wat die onderhandelinge met die ANC namens die NP gevoer het,
wat gelei het tot die oorgawe aan die ANC,
• Gcina Mhlope, storieverteller, skrywer en akteur,
• Nompendulo Mkhatshwa, studente-aktivis en voormalige Parlementslid,
• Kgothatso Montjane, tennispeler,
• Prof. Harry Ranwedzi Nengwekhulu, voormalige aktivis en opvoedkundige,
• Bheki Ntshalintshali, vakbondlid en voormalige hoofsekretaris van COSATU,
• Hosi Phylia Nwamitwa, tradisionele leier,
• Kgosi Thabo Seatlholo, voorsitter van die Nasionale Huis van Tradisionele en Khoi-San Leiers,
• Dr. Gloria Serobe, sakeleier,
• Dr. Imtiaz Sooliman, stigter van die Gift of the Givers,
• Prof. Derrick Swartz, akademikus,
• Lorato Trok, skrywer en vroeë geletterdheidskenner,
• Sibusiso Vilane, bergklimmer en avonturier,
• Siyabulela Xuza, vuurpylwetenskaplike.

Lys “vooraanstaandes” vir Cyril se Dialoog

Woord en wêreld
Vir wie het Christus kom red?

Deur Dr. Gideon Grobler

Skrifgedeelte: Markus 14: En toe Hy verbygaan, sien Hy Levi, die seun van Alféüs, by die tolhuis sit
en sê vir hom: Volg My. En hy het opgestaan en Hom gevolg.” 

16 En toe die skrifgeleerdes en die Fariseërs Hom saam met die tollenaars en sondaars sien eet, sê
hulle vir sy dissipels: Wat is dit dat Hy saam met die tollenaars en sondaars eet en drink? 

Oordenking: “En toe Hy verbygaan, sien Hy Levi, die seun van Alféüs, by die tolhuis sit…” Wat ons
vandag ken as ‘n tolhuis, is ook ‘n vorm van belastingvordering, maar tolhuis in die Romeinse tyd, was
uit en uit ‘n belastingkantoor. Uit wat ons te lees kry was belastinggaarders, of dan tollenaars in dié tyd
nie ‘n salaristrekkende amptenaar nie, maar as iemand ‘n tollenaar wou word, het hy “getender” vir die
werk. Die tender het ingehou dat jy onderneem om ‘n sekere bedrag vir die Keiser in te samel binne ‘n
bepaalde gebied. Die hoogste “tender” het dan die werk gekry. Hierdie tollenaar moes iets aan sy Joodse
owerheid gee en ook aan die Romeinse. Wanneer hy die “tenderbedrag” ingesamel het, was wat meer
was, syne.

Tollenaars het dus strategiese plekke op die hoofweë gekies waar hul eenvoudige strukture opgerig
het waaruit hulle gefunksioneer het. Kapérnaüm was by uitstek só ‘n plek. Dit was die hoofdorp langs
die see van Galilea waar ‘n groot vissersbedryf was. Daar was dus baie handelaars wat op die paaie
verbygegaan het.

Hierdie stelsel het hom geleen vir korrupsie en afpersing. Een kommentator maak die opmerking dat
dit een van die mees korrupte stelsels ter wêreld kon wees. Mens sou hom wou vra of hy die huidige
Suid Afrikaanse stelsel ken?

Die gevolg hiervan was dat tollenaars waarskynlik die mees gehate mense was. Na wat ons kan lees
was hulle ook uit die gemeenskap gedryf en is verbied in die Sinagoges. 
Tollenaars het egter baie geld gemaak, daarom dat hulle bereid was om verwerpte mense in die
gemeenskap te wees.

Levi, of soos hy homself noem, Mattheüs, was die vyfde apostel wat Christus geroep het na Simon (Petrus)
en Andreas sy broer en toe ook Jacobus en Johannes. Hierdie vier was vissermanne. Om die waarheid te
sê, na wat ons kan nálees, was hulle waarskynlik in dieselfde “maatskappy” wat deur Sebedeus bedryf was.

Ons lees dat Mattheüs Jesus dadelik gevolg het toe hy hom roep. Ons moet die implikasie vir hom
besef. Toe hy loop, moes hy weet, daar is géén manier wat hy kan teruggaan nie. Die eerste vier sou
weer kon gaan visvang, maar daar is geen manier wat Mattheüs weer sy pos sou terug kry nie.

Weens die feit dat Jesus toe al geruime tyd in die omgewing was, is dit ‘n geregverdigde afleiding om
te maak dat Jesus en Mattheüs al vorige ontmoetings kon gehad het en dalk selfs gesprekke. Nietemin,
dit was ‘n reuse geloofsdaad van Mattheüs om dadelik te gehoorsaam.

Dan lees ons van die ete, waar daar toe báie tollenaars en sondaars was. Ons het nou reeds gesien
wie tollenaars was, maar is almal dan nie maar sondaars nie? Nie in die oë van die Fariseërs en die
Skrifgeleerdes nie! Hulle was in hul eie oë die regverdiges! Hulle kom, na hul mening die wet tot op die
letter na en skei hulself af van die mense wat dit nié in nie! Hulle is die sondaars! Dus hul verbasing dat
Jesus en Sy dissipels met hul saam eet!

17 “En toe Jesus dit hoor, sê Hy vir hulle: Die wat gesond is, het die geneesheer nie nodig nie, maar
die wat ongesteld is.” Die Messias kom om die verlorenes te red. In die tollenaars en die sondaars se
gemoed is daar geen vraag oor waar hulle staan nie. Hulle weet hulle is sondaars en is daarom bereid
en só angstig na hulp dat Mattheüs bereid is om alle brûe agter hom af te breek ter wille van dié hulp!
Ironies (maar verstaanbaar) dat die Satan juis die teenoorgestelde leer deur die wêreld! Jy moet ‘n
goeie selfbeeld hê; jy moet vertroue in jou eie vermoë hê! Hoekom sal ek dan om hulp roep tot die
Ewige Verlosser?

Gebed: Hemel Vader, dankie dat ons redding juis nie van ons eie vermoë afhang nie, maar deur U
genader  in ons arm wees van gees! AMEN

Vanaf die lessenaar van die Hoofsekretaris

Hermanus van der Schyff

Ons gaan vandag steeds aan met aanhalings uit
mnr. Jaap Marais se toespraak op 2 Desember 1995
onder die titel "Bring bymekaar wat uit innerlike
oortuiging bymekaar hoort".

Die volgende lees soos volg:

"Laat ons oor baie voorbeelde gaan tot genl. Hert-
zog wat in 1913 uitgeskop word uit die Suid-Afri-
kaanse Party. En in plaas van terug te gaan na die
ou SAP-party, stig hy die Nasionale Party daar-
buite, om van buite die Afrikaner se stryd voort te
sit. In 1934 — baie van ons ouer mense het dit
belewe — toe die samesmelting van die SAP-party
met die Nasionale Party plaasgevind het, het Malan
en Strijdom en Verwoerd en Eric Louw en CR Swart
en ander buite gebly en daardeur Afrikaner-nasio-
nalisme opgevoer tot die oorwinning van 1948. En
Verwoerd wat in 1961 by die Statebond voor die
krisis staan: as hy nie hulle voorskrifte aanvaar nie,
gaan Suid-Afrika se bande gebreek word met die
Statebond. En hy besluit: liewer buite die Statebond
as om in dié geselskap te bly. En buite die State-
bond voer hy Suid-Afrika tot die grootste prestasies
wat die land ooit in die geskiedenis bereik het.

"Elke keer wanneer die Afrikanervolk na 'n nuwe
hoogte beweeg het, was dit terwyl hy van buite ge-
veg het. Daar is binne so 'n bestel die dood in die
pot. En as jy buite bly om van buite te stry, vereis
dit 'n gees van weerstand, want dit is deur 'n gees
van weerstand dat jy in staat word om gebeur-
tenisse van buite te beïnvloed en om geleenthede
te benut wanneer die vyand hom misreken of foute
maak. Dit is een enkele netwerk waarin gemoeds-
toestande en besluite inmekaar vleg tot 'n geheel."
Tot sover mnr. Marais se aanhaling.

As mens na die situasie om ons kyk, sien mens dat
die sogenaamde geveg binne die bestel nie gewerk
het nie. Die partye wat aan die terroriste-beweging
se verkiesings deelgeneem het, kon nie die Afri-
kaner red nie. Die teen-argument sal wees dat die
partye en groepe buite die bestel dit ook nie regkry
nie, en is sekerlik ook waar. Maar ek glo dat as
daar nie soveel druk en kritiek van buite gekom het
nie, sou ons nou al baie swakker af gewees het.

Ons kan ook na die buiteland kyk waar die ooreen-
komste ook duidelik uitstaan. In Europa onder die

Europese unie word die onderskeie state gedwing
om linkse en selfs sosialistiese beleide te volg. Daar
is al meer weerstand teen die Unie se beleid. Van
die grootste probleme wat Europa ervaar is die in-
vallers van vreemde volke. Die invallers word beter
behandel as meeste van die binnelandse bevolking.
Hulle kry gratis behuising en mediese dienste (die
staat betaal met belastingbetalers se geld daarvoor).
Die huispryse en huur styg so omdat die staat net
betaal en tot gevolg het dat die inheemse bevolking in
baie gevalle nie meer behuising kan bekostig nie.

Die resultaat is dat die bevolking van buite begin stry
vir hulle vryheid en oorlewing. Hongarye en Pole het
hulle grense gesluit. In Nederland kom die "regse"
parte in opstand en kry al meer mag om hulle volk
te beskerm. In Noord-Ierland het grootskaalse op-
stand teen buitelanders plaasgevind oor twee buite-
landse tieners wat 'n Ierse dogter wou mishandel.
In Wallis kla die Walliesers dat hulle meer vreemde
tale in winkels hoor as wat hulle Wallies of Engels
hoor. In Frankryk was daar 'n week gelede 'n groot
betoging teen die invallers in Frankryk. Dieselfde
gebeur in Duitsland. In Italië het mev. Meloni aan
bewind gekom, maar sy word deur die Europese
Unie beperk in wat sy mag doen.

Die druk van buite word so groot dat buitengewone
middels deur die regeerders beplan word om te
verhoed dat hulle uitgeskop sal word. So probeer
hulle om sogenaamde regse groepe en partye te
verban sodat hulle nie aan verkiesings mag deel-
neem nie. 

Selfs in Amerika waar die "deep state" regeer, het
die mense oorweldigend vir Trump gestem om van
die bose beleid van die Demokrate weg te kom.
Trump kan egter nie alles gedoen kry wat hy beloof
het nie. Met die oorlog wat nou heers tussen Israel
en Iran, sit die Republikeine met 'n meerderheid
van pro-Zionistiese sienings in Trump se kabinet
en die regering se twee huise.

Om nuus oor die gebeure van vandag te kry, word
dit deur die openbare media verswyg of aangepas
om by die magte agter die skerms se sienings te
pas. Ons beleef dit ernstig hier in Suid-Afrika. Die
ANC, EFF en MK se verklarings word daagliks ge-
hoor. Mandela was volgens hulle goed en Apartheid
word na 31 jaar steeds gebruik om Blankes aan te
val. Die Internet help om die anderkant te stel, maar

Optrede van buite kan slaag

in SA is dit nog nie naby so sterk soos dit behoort
te wees nie. In die buiteland is daar egter heelwat
goeie beriggewers wat die nuus ontleed en dit aan
die bevolking oordra. Ek wens ons kon ook van die
Internet-nuuskanale in SA ontslae raak wat apart-
heid so erg veroordeel en teen volksvryheid werk.
Baie van die kanale sien die oplossing in self-
beskikking, maar nie algehele vryheid nie.

Daar is natuurlik ook iets anders wat uitgelig moet
word. Die onderwerp van mnr. Marais se toe-
spraak is, "Bring bymekaar wat uit innerlike oor-
tuiging bymekaar hoort". Dink u die verskillende volke
in SA hoort uit innerlike oortuiging bymekaar?
Beslis nie! Ons verskil in ras, in gewoontes, in
geloof en lewenswyse. So, ons kan nie bymekaar
hoort nie. Al probeer die linkse magte en sekere

kerkgenootskappe en die kommunistiese heersers
om ons bymekaar te bring en te assimileer. Dit sal
en kan nie  slaag nie. Die Europese lande sit met
dieselfde probleem. Die invallers poog orals om hul
Sharia-wette te laat geld. Dit verskil hemelsbreed
van die karakter van die Blanke Westerse siening van
hul samelewing. Daarom is daar soveel spanning.
Daar is nie 'n innerlike oortuiging om bymekaar
aan te pas nie.

Ons moet egter nie moedeloos word nie. Die ge-
beure in die wêreld wys dat daar 'n verskuiwing plaas-
vind. Ons moet ons deel doen om ook hier 'n ver-
skuiwing te laat plaasvind. Dit sal egter nie net mens-
like planne moet wees nie, maar met God se hulp
en sy leiding, sal ons weer vry word. 

Lesers sê hul sê
vandegraafhenk@gmail.com

Lesers is welkom om kort briewe en menings te stuur aan
vandegraafhenk@gmail.com vir publikasie in Die Afrikaner. 

Die redaksie behou ten alle tye die reg voor om briewe te plaas 
of nie te plaas nie, of om briewe te verkort en taalkundig te 

versorg. Briewe met ’n lasterlike of kwetsende inhoud sal nie 
vir publikasie in aanmerking kom nie. (Red.)

Bring “bose apartheid” terug

Apartheid is darem maar ‘n sleg, bose ding jong!
Dit móét wees, want die slim, alwetende massa-
media, en al wat ‘n linkse ding is, sê só. Mos. En
wie is ons om te waag om van hulle te verskil? Die
massa-media en linkses sê só, dáárom  IS dit só,
en basta!! 

Vat nou byvoorbeeld die onregte van die verlede,
dié wat apartheid gepleeg het, toe dit nog getier
het. Die onregte teen die agtergeblewenes, by-
voorbeeld. Die historieses. Soos in die onderwys.
Byvoorbeeld. Hoe apartheid hierdie historieses ver-
hoed het om akademies te presteer. Want dit was
mos net die wittes wat al die voorregte daar gehad
het; wat die room afgeskep het?

Nie dat, toe daardie verskriklike apartheid ophou,
en die mandelase wonderjaar ’94 op ons neersyg,
en die onderwys “gelyk” vir ons “almal” word; nie dat
die matriekuitslae van enige jaar sedertdien bewys
het hóé verskriklik hierdie apartheid al die jare
tevore wás nie; nie dat bewys kon word hóé dit die
latente genialiteite van genoemde historiesers al die
tyd doodgesmoor het  nie; nie hóé manjefiek hier-
die historiesers, hierdie apartheidsbevryde matri-
kulante skielik begin ontpop en presteer hét nie —

hóé hulle nou, verlos van daardie verskriklike apart-
heid, akademies kon begin blom en bloei nie... Nie
in meer as 30 jaar, twee geslagte, nie.

Inteendeel.
Toe gaan kyk ek maar hoe sake lyk waar daar nooit

apartheid was nie. Waar daar nooit apartheidsbe-
nadeling was nie. Van enige historieser nie. Of ge-
agtergeblewene nie.

Soos byvoorbeeld in Kanada. Dáár waar een van
sy groot universiteite sopas gradeplegtigheid gehou
het. Van sy Regsfakulteit se 2025-klas se sowat 360
regs-studente.

Studente vanoor die hele aardbol, dáár by dié fa-
kulteit.  Ook uit Afrika. Eintlik nogal ‘n stewige kon-
tingent, moet ek sê, dié Afrikane. Maar nietemin.
‘n Universiteit waar al hierdie studente onderwerp
is aan dieselfde kurrikulum, dieselfde akademiese
eise, dieselfde standaarde. Afrikane EN nie-Afri-
kane. Waar daar GEEN onderskeid, GEEN apart-
heid tussen mekaar is nie.

By hierdie gradeplegtigheid, met sy wêreld-pot-
pourri studente, word elke student aan die gehoor
en die akademiese ghoeroes voorgestel. MET ver-
melding van of elkeen ge-“cum laude” of selfs ge-
“magna cum laude” het.  En toe die interessante
verskynsel: hier, waar daar NOG NOOIT enige apart-
heid was nie, waar alle studente gelyk en dieselfde
is; hier het, uit die 360 studente — vanoor die ganse
aardbol, onthou! —  ‘n allamagtige SES (1.67%)
Afrikane ge-“cum”. Maar ‘n nog allamagtiger DRIE
(0.83%) wat ge-“magna” het!!

Hoe nou? Ek dog dan swak akademiese prestasie
was verskriklike apartheid se skuld?

Hoe weet ek hierdie dinge? ‘n Niggiekie van my,
gebore, groot geword, en getoë in Kanada, maar
van ouers wat albei Afrikaans, en hulle huistaal dus
Afrikaans is; ‘n niggiekie wat dus vlot Afrikaans praat,
‘n regte Boeremeisie is (trouens, sy verkies om haar-
self só te beskou en te noem); was een van die klein
groepie Magna cum laude’s: dié wat met onder-
skeidings in al haar vakke, haar graad met die heel
hoogste lof verwerf het. Soveel so, dat van die groot-
ste en prestigerykste regsfirmas nou oor hulle voete
val om haar dienste te bekom, en vir haar die aan-
loklikste en gesogste werksaanbiedinge maak. Waar-
uit sy, op nog net 26, kan kies en keur. Waar sy, vir
haar jaarlange advokate-klerkskap wat nou voorlê,
aangebied is (en sy dit aanvaar het) om binnekort,
in Kanada se hoogste hof, die “Constitutional Court”,
onder en vir een van Kanada se heel seniorste
regters te gaan werk.

Natúúrlik stoot ons familie bors ver uit!! Nie net
vanweë familietrots nie, maar ook oor NOG ‘n Boere-
meisie wat stof in die oë van van die bestes uit die
hele wêreld geskop het.

Hoe wil dit vir my lyk of daar tóg NIE ‘n omge-
keerde verband tussen apartheid en akademiese
prestasie is nie: hoe dit tóg NIE ‘n geval is van hoe
meer van die een (apartheid), hoe minder van die
ander (akademiese prestasie) nie? Hoe wil dit vir
my lyk of daar WEL ‘n direkte verband is tussen
akademiese prestasie en ander dinge?

Soos ras?
Dit bly maar waar: geen volk ter wêreld is te ver-

gelyke met onse Boerevolkie nie!! Mét ons apart-
heid, of daarsónder nie.

So, miskien moet apartheid tog maar weer
terugkom...

Johan Wiesner, Verwoerdburg

Floyd die Towenaar

O gaats, jong!! Ons sal moet groot pasop vir ou
Floyd Shivambo. Ver weg bly van hom af. Want hy
het bonatuurlike kragte; hy kan jou glo sommer nét
so laat verdwyn as hy nie van jou hou nie. Weg
tóór. Dié kan hy. Vir jou. Woeps! Net so, en WEG
is jy. Dis hy, wat Floyd is. Hy’s sommer ‘n GROOT
sangoma, jong. Hy.

Só sê die mense wat weet. Dié wat saam met
hom in die Zuma Party was. En in die Ie Ef Ef. En
die Y en Sie. Dié wat hy nog nie sy mes voor inge-
kry het, en sommer net weggetoor het nie. Nog nie.

Hy gebruik glo daardie toor-spieël, daai een vir
wie jy nie ‘n leuen mag vertel nie. Want as jy dit
wél doen, dan sjjjloep!, suig hy jou in, en weg is jy.
FW het juis eendag voor dié toor-spieël gestaan,
“Ek dink, ek is die grootste Afrikanerleier wat daar
nog ooit was”, seg hy toe. Sjjjloep!!! Geen FW meer
nie. Kom ou Madiba. “Ek dink ek is die grootste
wêreldleier wat ooit geleef het”. Sjjjloep!! Koebaai
Madiba. Kom ou Ramadinges. “ Ek dink…” Sjjjloep!!!

O magtag, jong, moet asseblief nie laat ou Floyd
my e-pos-adres kry nie! Toor werk glo oor die in-
ternet ook…

Johan Wiesner
Verwoerdburg

“Sy doodkry was (nog steeds) nie”
’n Stel van 8 DVD’s (ook op ’n geheuestokkie) 
oor die  politieke ontwikkeling oor die afgelope 

50 jaar en die rol van die HNP om die 
oorgawe aan die ANC te probeer keer.

Die vertellings word gestaaf deur 
unieke foto- en lewendige video-materiaal 

uit dié era.
R800 per stel van 8 DVD’s 

(netjies verpak) of ’n geheuestokkie.

Die Kremlin se Skadu-strateeg

Deur Bernard Lindekens

(Oorgeneem uit Knooppunt Delta Nieuwsbrief)

Dit is dalk hoog tyd om aandag te skenk aan Vladi-
slav Surkov, een van die mees geheimsinnige en
invloedryke figure in die moderne Russiese poli-
tiek. As die argitek van Poetin se 'beheerde demo-
krasie' en die meester van politieke manipulasie,
het hy Rusland se koers jare lank bepaal — dik-
wels vanuit die skaduwees.

Van teaterskool na magspolitiek

Surkov is in 1962 gebore en het 'n onkonvensionele
pad na bo gehad. Hy het teater, letterkunde en teg-
nologie gestudeer, maar later oorgeskakel na die
sakewêreld en uiteindelik politiek.

In 2009 word gesê dat Surkov 'n oënskynlik outo-
biografiese roman onder 'n skuilnaam gepubliseer
het. Die siniese satire, getiteld Byna Nul (Околоноля),
vertel die verhaal van Egor, 'n ontnugterde jong
man wat in die 1980's na Moskou verhuis.

Egor sien deur die skynheilige ideologie van die
Sowjetunie en beland in Moskou se ondergrondse
toneel, waar hy homself in avant-garde teater stort.
In die post-kommunistiese 1990's tree hy na vore as
'n siniese openbare betrekkinge man wat bereid is
om enigiets aan enigiemand te bevorder – solank
daar iets daaruit te wen is. In die roman word Egor
vergelyk met Hamlet: iemand wat deur die leeg-
heid en oppervlakkigheid van sy tyd sien, maar self
in niks glo nie en skaars enigiets voel. Surkov se eie
lewe toon treffende ooreenkomste. In die laat 1990's
het hy openbare betrekkinge vir oligarg Mikhail
Chodorkovsky gedoen, maar in 1999 het hy Poetin
se kant gekies – en 'n grootmeester van moderne
politiek geword.

Die Argitek van ‘Beheerde Demokrasie’

Toe Wladimir Poetin in die vroeë 2000's aan bewind
gekom het, het hy 'n strateeg nodig gehad wat die
politieke landskap na sy smaak kon vorm. Surkov
het 'n stelsel ontwerp waarin opposisiepartye, media
en sosiale bewegings streng georkestreer is. Dit
was veronderstel om soos demokrasie te lyk, maar
in werklikheid is alles deur die Kremlin beheer.

Surkov het met 'n moderne en innoverende manier

vorendag gekom om die nuwe demokratiese stelsel
te regeer – maar volgens sy kritici het hy die stem van
die mense opsy geskuif en ware demokrasie on-
dermyn.

Om dit te bereik, het Surkov 'n voortdurend ver-
anderende politieke skouspel geskep. Hy was nie
net een van die argitekte van Poetin se Verenigde
Rusland-party nie, maar daar word ook gesê dat hy
gehelp het om opposisiepartye te stig wat die Krem-
lin dan na eie goeddunke kon ontplooi. Hy het ook
die skrywer-politikus Eduard Limonov (1943-2000)
nageboots deur 'n kwasi-militêre, nasionalistiese
jeugbeweging te stig: Nashi.

Nashi noem homself 'n "anti-oligargiese, anti-
fascistiese beweging", maar die Kremlin gebruik
hulle glo om opposisiejoernaliste fisies aan te val.

Eduard Limonov en Vladislav Surkov was nog altyd
geswore vyande, maar hulle is in baie opsigte soort-
gelyk, aangesien albei oortuig is dat Westerse demo-
krasie 'n algehele skyn is. Beide probeer politieke
alternatiewe skep vir wat hulle sien as die tweede
golf van stagnasie wat Rusland in die 1990's gegryp
het - die gevolg van die korrupsie wat ontstaan het
uit die mislukte poging om Westerse kapitalistiese
en demokratiese idees op die land af te dwing.

Surkov glo dat demokrasie altyd 'n illusie sal bly,
en dat alle demokrasieë - of dit nou in die Ooste of
die Weste is - in werklikheid "bestuurde demokra-
sieë" is. Sy oplossing? 'n Sterk staat wat mense
manipuleer om vry te voel, terwyl hulle in werk-
likheid beheer word. Limonov se benadering is pre-
sies die teenoorgestelde. Hy wil die Volk terugbring
na die verhoog van die geskiedenis en hulle aktiewe
deelnemers maak in die bou van 'n nuwe toekoms.
Volgens hom is die manier om daar te kom rewo-
lusionêre propaganda en die gebruik van avant-
garde idees van spektakel - om die massas wakker
te maak en hulle uit hul passiwiteit te bring.

Terselfdertyd skryf Surkov lirieke vir die rock-
groep Agata Kristi, en artikels oor konseptuele kuns.
TV-joernalis Peter Pomerantsev, wat vir Sowjet-
televisie gewerk het, het 'n fassinerende artikel oor
Surkov geskryf. Daarin voer hy aan dat Surkov die
Russiese politiek in 'n postmoderne absurde teater
omskep het. Soos Limonov, gebruik Surkov avant-
garde idees om hierdie nuwe politieke werklikheid
te vorm.

Van Oekraïne na Poetin se Huisfilosoof

Surkov het ook 'n sleutelrol gespeel in Rusland se
strategie teenoor Oekraïne. Hy het gehelp om die
Krim in 2014 te annekseer en separatiste in ooste-
like Oekraïne ondersteun. Dit het hom op die
sanksielys van die EU en die VSA geplaas.

Terselfdertyd het hy artikels geskryf wat sy visie
van Rusland en die wêreld uiteensit. Hy het Rus-
land beskryf as 'n "diep staat" met 'n unieke histo-
riese missie en voorspel dat Poetin vir dekades sou
aanhou regeer. Sy idees, 'n mengsel van sinisme,
nasionalisme en Machiavellianisme, is deur som-
mige bewonder en deur ander gevrees.

Deur hierdie insigte het Surkov bygedra tot die
ontwikkeling van 'n buigsame en aanpasbare be-
nadering tot geopolitieke konflik, wat verder gaan
as tradisionele lineêre oorlogvoering.

In sy boek Sonder Hemel (Без неба), wat in 2014
onder die skuilnaam Natan Dubovitski gepubliseer
is, skets hy 'n distopiese wêreld sonder 'n lug. Hier-
die lug, of liewer die gebrek daaraan, simboliseer
'n samelewing sonder hoër ideale of doelwitte. Die
storie bied 'n diep besinning oor die menslike toe-
stand en ons soeke na betekenis in 'n skynbaar
betekenislose wêreld.

Die verhaal draai om 'n fiktiewe dorpie waar die
lug gekies word as die plek vir 'n deurslaggewende
stryd tussen vier koalisies, as gevolg van sy serene,
wolklose lug. Hierdie werk raak Surkov se idee van
"nie-lineêre oorlogvoering" aan, 'n strategie wat on-
twerp is om Westerse demokrasieë te ontwrig deur
konstante inligtingsaanvalle en verwarring. Hy
beskryf hoe 'n "permanente hibriede oorlog" die
nuwe norm in moderne geopolitiek is.

Surkov se visie toon hoe tradisionele oorlogvoe-
ring besig is om te vervaag. Hy bepleit die gebruik
van verskeie metodes, soos disinformasie en eko-
nomiese druk, om politieke doelwitte te bereik son-
der om 'n formele oorlog te verklaar. Hierdie stra-
tegieë is daarop gemik om chaos te skep en teen-
standers te ondermyn, wat goed pas by die kon-
sep van hibriede oorlogvoering.

In 2017 het hy Ultranormaliteit (Ультранормальность)

gepubliseer. Dié roman bied 'n kritiese blik op die
Russiese samelewing en politiek. Dit kombineer
Sowjet-agitprop met die patriotiese estetika van die
Poetin-era, wat daarop dui dat Rusland elke moont-
like regeringstelsel probeer het. Die huidige meng-
sel van imperiale monargie, sosialistiese staats-
oorheersing en post-totalitêre demokrasie word aan-
gebied as die enigste manier om Rusland se 'ul-
tranormale' bestaan voort te sit. Die storie speel af
in 2024, wanneer die president bedank sonder om
'n opvolger aan te stel. Die protagonis, 'n metalur-
giestudent, raak per ongeluk betrokke by gebeure

wat hom na die top neem, waar hy betrokke raak
by die bepaling van die land se lot.

Uit die skaduwees, maar steeds naby?

In 2020 het Surkov amptelik die Kremlin verlaat,
vermoedelik om op 'persoonlike projekte' te fokus.
Daar is egter gerugte dat hy steeds invloed agter
die skerms het. Sy strategieë, idees en metodes leef
voort in die Russiese politiek en in die wêreldwye
tendens van hibriede oorlogvoering.

Skaars twee jaar later het Giuliano da Empoli sy
roman Die Kremlin-fluisteraar ("Il mago del Crem-
lino") gepubliseer en vinnig 'n internasionale suk-
ses geword. In Die Kremlin-fluisteraar vertaal Surkov
se invloed op verskillende maniere na die hoof-
karakter van Vadim Baranov. Beide deel 'n fassi-
nasie vir die kombinasie van kuns en politiek; Surkov,
met sy agtergrond in teater en letterkunde, gebruik
kreatiwiteit in sy politieke strategieë, terwyl Bara-
nov, 'n voormalige teaterregisseur, sy talent gebruik
om illusies in die politiek te skep, met albei wat poli-
tiek as 'n vorm van uitvoerende kuns sien. Daar-
benewens is Surkov bekend vir sy postmoderne
manipulasie, wat 'n politieke werklikheid skep
waarin waarheid en leuens vermeng word, iets wat
Baranov ook in die boek doen deur teenstrydige
narratiewe te skep en met persepsie te speel.
Verder is Surkov 'n belangrike argitek van Rus-
siese hibriede oorlogvoering, en Baranov word ook
uitgebeeld as die man agter hierdie strategieë.
Laastens is daar die sinisme en ironie wat beide
Surkov en Baranov kenmerk; beide neem 'n afge-
sonderde en skeptiese siening van magsstrukture
in, ten spyte van hul deurslaggewende rol binne
daardie stelsel.

Da Empoli het natuurlik 'n roman geskryf, dus is
die karakter nie 'n letterlike kopie van Surkov nie,
maar die ooreenkomste is so opvallend dat baie
lesers onmiddellik die verband maak.

In 'n sekere sin kan jy sê dat Surkov tot 'n mate
herinner aan Ernst Jünger se figuur van die Anarg.
In Jünger se boek Eumeswil, bereik daardie kon-
sep sy mees uitgebreide vorm. Wat die Anarg so
spesiaal maak, is dat hy heeltemal afgesonderd
bly, sonder om van die wêreld weg te draai. Hy neem
deel aan die lewe, neem mag waar, werk selfs
daarvoor – maar hy identifiseer nie regtig met
enigiets nie.

Hierdie kombinasie van betrokkenheid en radikale
onafhanklikheid maak die Anarg amper 'n stoïsynse
figuur, maar ook iemand wat homself bewustelik
buite enige ideologiese of politieke beweging plaas.
Surkov doen nie laasgenoemde nie, maar hy maak
daarvan 'n postmoderne klug...

Trump se 'groot, mooi' agenda 
slaag eerste groot Senaatstoets

Amerika se vise-president, JD Vance, het Saterdag-
aand ure by die Capitol deurgebring om die Withuis
se wetsontwerp na 'n stemming te lei.

President Donald Trump se “One Big Beautiful
Bill Actof H.R. (Huisresolusie) 1” ” het Saterdag-
aand net voor middernag 'n belangrike prosedurele
mylpaal geslaag toe die Amerikaanse Senaat met
51-49 gestem het om voort te gaan. Die mosie is 'n
noodsaaklike stap in die boonste wetgewende kamer,
wat die oorblywende tyd wat lede het om te debat-
teer, beperk en die aftelling begin tot wanneer hulle
oor goedkeuring kan stem.

Die laatnagstemming was 'n noue oorwinning op
'n lang en moeilike proses. Vance was van onge-
veer 20:20 af by die Capitol teenwoordig, ingeval
sy stem nodig sou wees. In sy uitvoerende hoe-
danigheid dien Vance as president van die Senaat
- 'n grondwetlike rol wat hom bemagtig om by ver-
rigtinge voor te sit en die gelykop-stem uit te bring
in gevalle van dooiepunt.

Sy stem was uiteindelik nie nodig vir hierdie hin-
dernis nie.  Republikeinse senator Ron Johnson –
'n bondgenoot van Trump, maar ook 'n fiskale valk
en uitgesproke kritikus van dié wetsontwerp – het
sy stem na 'n “ja” verander, wat die proses toege-
laat het om voort te gaan. Republikeinse senatore
Rand Paul en Thom Tillis het albei daarteen gestem.
Tillis se nee-stem was gebaseer op besware teen
beperkings wat die wetsontwerp sal plaas op state

wat hul kant van die 50-50 Medicaid-uitgawe-
verdeling met die federale regering speel. Paul, 'n
libertariër in D.C., is nooit vir 'n "ja" gereken nie.

Die “One Big Beautiful Bill Act, befonds sleutel-
aspekte van die Withuis se agenda, van deporta-
sies tot grensafdwinging, wat sy eerste termyn belas-
tingverlagings permanent maak en geen belasting
op fooitjies of oortyd hef nie. Dit sal die kenmer-
kende wetgewende prestasie van Trump se eerste
jaar terug in die Ovaal Kantoor wees.

Na ‘n reeds lang bespreking, is die debat oor die
wetsontwerp beperk – in hierdie geval tot 10 uur
elk vir die Republikeinse en Demokratiese Partye.
Demokrate het die proses verder uitgerek deur hul
reg uit te oefen om Senaatsklerke eers die wetsont-
werp te laat lees – geen geringe proses vir 'n 940-
bladsy wetsontwerp nie. Om 07:35 het die Senaats-
persgalery getwiet dat klerke 470 bladsye se lees-
werk, of die helfte van die wetsontwerp, in die voor-
afgaande 8 uur en 27 minute voltooi het – wat hulle
voorberei het vir voltooiing vroeg Sondag-aand.

Sodra hulle klaar is, word daar van die Republi-
keine verwag om die meeste van hul 10 uur op te gee
– wat die 10-uur-tydteller vir Demokrate begin om
oornag oor die goedkeuring te debatteer.

As die Senaat die wetsontwerp goedkeur, soos
verwag word na Saterdag se suksesvolle stem-
ming, sal dit na die Huis van Verteenwoordigers
gaan, waar die president en sy wetgewende sake-
span aktief besig is om Republikeinse teenstan-
ders en kritici te oorreed om ja te stem.

Kommentaar

(Van bladsy 2)

Wat nog meer ontstellend is, is die DA se onwillig-
heid om op te tree toe dit duidelik geword het dat
die sogenaamde “regeringsvennote” glad nie 'n ge-
lyke sê het in beleid, kaderaanstellings of begro-
tingsprioriteite nie. Die ANC gebruik die RNE as ’n
skerm teen verantwoordbaarheid, terwyl die DA
nou as politieke dekor dien – ’n konstitusionele
kosmetiese lagie wat internasionale donateurs en
plaaslike beleggers moet gerusstel.

Die DA se versuim om uit te tree uit die RNE is ’n
bewys van ’n party wat vrees vir isolasie méér as
die verlies van sy integriteit. Om deel te neem aan
’n regering waarin daar geen werklike verbetering
plaasvind nie, is nie pragmatisme nie – dit is mede-
pligtigheid. Elke dag wat die DA in die RNE bly, is
’n dag waarop hulle hul geloofwaardigheid onder-
grawe. Dit stuur ’n boodskap aan hul ondersteu-
ners: “Ons sal saamstaan met wat verkeerd is, as
dit ons ’n bietjie invloed gee.”

Die DA hou daarvan om van morele superioriteit te

praat, maar wanneer dit op die spits gedryf word, ont-
wyk hulle die toets. Wanneer moed nodig is om te
sê: “Genoeg is genoeg,” kies die party eerder die
pad van minste weerstand.

Deur in die RNE te bly, skep die DA ’n gevaarlike
presedent: dat selfs die grootste opposisieparty
uiteindelik deel word van die mag wat hy eens wou
troef. Dit verswak die posisie van ander opposisie-
partye, dit demoraliseer kiesers wat vir verandering
gesmag het, en dit stel die ANC in staat om te
doen asof “samewerking” plaasvind, terwyl dit net
nog ’n vorm van outoritêre oorheersing is.

Die DA se aanhoudende deelname aan die soge-
naamde “Regering van Nasionale Eenheid” son-
der daadwerklike verandering of werklike gesag, is
nie staatsmanskap nie – dit is 'n verraad aan hul
kiesers. Ware opposisie beteken om op te staan
wanneer ander kniel. Die DA het daardie geleen-
theid verspeel. Elke dag wat hulle in die RNE bly,
is ’n dag nader aan hul eie irrelevansie.

Die vraag is nie meer of die DA die ANC tot ver-
antwoording kan roep nie. Die vraag is: Wie roep
die DA tot verantwoording?

Perfek vir ’n blaaskans op pad na Namibië of Namakwaland. Ons bied billike 
selfsorg-akkommodasie vir enkelinge tot gesinne van 6. Alle kamers is toegerus

met lugverkoeling, DStv, ’n klein kombuisie met yskas, mikrogolf en ketel. 
Eetgerei, linne en handdoeke word voorsien.

Normale prys: R400 vir 2 persone - spesiale afslag vir lesers van Die Afrikaner.

082 338 0934 / admin@werdakamers.co.za

AfriSolar

Supplies
Winkel 1, Bell Geddes Zone, 

Braam Pretoriusstreet 321 (h/v Koraalboom), 
Magalieskruin

Axel Powroznik: 082 22 44 584
sales@afrisolarsupplies.co.za          facebook: AfriSolar Supplies

* Solar-produkte
* Installasie van solar-sisteme

Afrikaanse Idiome (10)

In hierdie uitgawe word die tiende deel van mev. Lulu Steenkamp, onderleier van die HNP, se gereelde
Afrikaanse idiome geplaas, as een van Die Afrikaner se bydraes om die 100-jarige erkenning van die
Afrikaanse taal as amptelike landstaal. Die ander bydrae is die reeks oor die volksdigters, wat deur
mnr. Dolf Buitendach hanteer word en elders in hierdie uitgawe verskyn.

Met die oog op vanjaar se 100-jarige herdenking van Afrikaans as amptelike landstaal, het mev.
Steenkamp in die taal gaan delf en agtergekom dat baie Afrikaners, veral die jeug, nie meer vertroud
is met die kleurrykheid van die taal nie, en nie meer weet wat van die beskrywende gesegdes of idiome
beteken nie.

Mev. Steenkamp gaan in hierdie uitgawe voort om tien gesegdes te plaas, en voordat lesers na die
antwoorde of beskrywings gaan kyk, sal dit dalk goed wees om eers te besin of hulle die gesegdes ken
of kan onthou. 

1) Jy kan mielies in sy ore plant.
2) Ons ploeg met die osse wat ons het.
3) Jy is nou heeltemal in die oupad, Columbus het nie die Kaap ontdek nie.
4) Het jy ‘n pampoen-bril op?
5) ‘n Mens moenie almal uit één pappot wil eet nie.
6) Klein van persoon, maar groot van patroon.
7) Nog ‘n pyl in sy koker hê.
8) Hy is rapat!
9) Op regeringskoste loseer.
10) Hy is ‘n riempie van die ou vel.

Verduideliking:

1) Gesê van iemand wie se ore baie vuil is. (His ears are very dirty.)
2) Ons doen ons bes met dit wat ons het. (We exploit what we have.)
3) Jy vergis jou heeltemal. (You are on the wrong track.)
4) Sien jy nie dit wat vlak voor jou lê nie? (Not to see what is in front of your nose.)
5) Familie moet nie onderling wil trou nie. (Family should not intermarry.)
6) Iemand se verstand word nie volgens die grootte van sy liggaam beoordeel nie. 

(One’s mental ability is not judged by one’s size.)
7) Nog iets hê waarop  terug geval kan word as dit nodig sou wees. 

(To have another string to one’s bow.)
8) Hy is rats! (He is quick, agile.)
9) Hy is in die tronk. (He is in prison.)
10) Hy aard na sy voorouers (in gunstige betekenis.) (A chip of the old block.)

Dolf Buitendach

In die tyd van die GRA  (Genootskap van Regte Afrikaners), wat op 14 Augustus 1875 in die Paarl gestig is,
wat hulle beywer het vir die regte van die Afrikaanse taal, is hierdie pragtige gedig deur Jan Lion Cachet
(1838-1912) geskryf. Die gedig verteenwoordig die Afrikaanse taal en verdedig die adelheid van die taal
en die reg op die voortbestaan daarvan. Die derde versie verwys na die stryd van Afrikaans teen diegene wat
Nederlands bo Afrikaans wou behou en die volgende versie die opdringing van Engels. In hierdie tyd
waar ons taal se amptelike regte bedreig word is dit dalk tog nodig om die gedig weer met erns te lees.

Die Afrikaanse Taal

Ek is ’n arme Boerenôi,
By vele min geag:

Maar tog is ek van edel bloed,
En van ’n hoog geslag.

Uit Holland het myn pa gekom 
Na sonnig Afrika;
Uit Frankryk, waar die druiftros swel,

Myn liewe, mooie ma.

Hul skel my uit vir Hotnotsmeid,
Maar ek gee daar nie om;

Want aan myn lippies kan jy sien
Van wat geslag ek kom.

Soet vloei die woordjies uit myn mond;
Dit het ek van myn ma;

Maar as ek bid, dan hoor jy wel,
Ek is ’n kind van pa.

Myn sussie wat uit Holland kom,
Die hou verniet haar groot:

Die lug is alte skerp vir haar,
Sy is al amper dood.

Die dokters kom nou bymekaar,
Hul maak tesaam ‘n “Bond”;

Maar tog met al die doktery
Word sy nooit weer gesond.

Myn niggie met haar stywe nek,
Die loop in rooi satyn;

En baing jonkmans loop haar na;
Sy denk hier baas te syn.

Maar as die awenduurtjie kom,
Dan is die klomp by my:

Dis “hartjie” voor en “hartjie” na:
“Laat ons ’n bietjie vry!”

As ek maar eers myn vryer het,
’n Digter vol van moed;
Een wat my om myself bemin,
En nie maar om myn goed;
Wanneer dié vryer tot my kom,
Vat ek hom by die hand,
En maak ek hom, hoe swak ek skyn,
Nog koning in die land.

Want ek het onder in myn kis
’n Ware towerstaf,

Wat ek nog van myn ouma het,
En niemand weet daaraf.

Hef ek die staf op, “Moedertaal”,
Dan volg die land my na:

En ek is netnou koningin
Van heel Suid-Afrika!

Uit: Afrikaanse Gedigte, Paarl Drukpers.

Liewe sus Katrien,

Nee kyk, hierdie jaaitis wat ons
so saam met die koue front kom
teister het,  is nie kinderspeletjies
nie. Ek en Servaas het ook deeg-
lik deurgeloop.

As mens knieserig raak, het jy mos
'n spesiale plek waar jy gaan skuil
tot jy beter voel, byna soos 'n skil-
pad wat sy kop in sy dop terug
trek en die kaperjolle van die wê-
reld deur skreefoë sit en dophou. 

Ek het 'n ou ingeleefde stoel met
'n sagte kussing en kniekombers
agter my lessenaar. Rondom my
staan alles wat my moet help oor-
leef, van 'n koffiefles en botteltjie
hoesstroop tot 'n pakkie grond-
bone en nog een met suurklon-
tjies. Reg voor my teen die muur
hang die punt van my hart - die
een skildery wat deel van my
wese is.

Onthou jy nog die jare toe lang
soekligstrepe teen die naglug aan-
gekondig het dat die heerlike jaar-
likse Pretoriase skou aan die gang
was? Daardie wonderwêreld wat
jou vir ure uit die alledaagse kon
wegvoer?

Ek dink dit was omtrent so teen
1970 toe vier van ons in vriend
Danie se karretjie gepak het om
die aand by die skou te gaan deur-

bring. Die een saal na die ander
het ons bekoor met nuwighede.
In die Skilpadsaal was daar enor-
me vetkoeke vol maalvleis en bui-
te by die polisiedames panne-
koek met baie suiker en kaneel.
Van saal tot saal slenter jy, ge-
draaide, druppende roomys in
die hand. 

Toe tref dit my soos ‘n weerlig-
straal: daar hang 'n skildery, net
veld en manjifieke wolke... en hy
praat met die veldkind in my. Ek
steek vas en kyk. Ek kan nooit
so iets bekostig nie. Maar die skil-
dery het my keer op keer terug
geroep. Uiteindelik sê die eienaar
van die galery vir my hy sien ek
hou van die skildery. "Jy moet
hom koop as hy met jou praat.
Het jy geld by jou?"

Ek krap in my beursie. R27. Wys
dit vir die man.

"Die skildery kos R300. Gee my
jou R27 en stuur elke maand vir
my R30. Hier, vat jou skildery."

My mond hang oop. " Meneer, is
u nie bang ek verdwyn daarmee
en betaal u nie?"

"Iemand wat 'n verbintenis met 'n
skildery soos hierdie het, sal jou
nooit verkul nie."

My vriende gee teen hierdie tyd

moed op met my. Uiteindelik het
Danie ons op 'n manier in sy kar-
retjie gekry met die enorme skil-
dery skuins op ons koppe gestut.
En so het die punt van my hart in
Sunnyside gaan hang.

Voor my hang die ruim veld en
toring die pragtige wolke soos net
meester Erroll Boyley dit kon skil-
der. Dit lig my uit die reuk van
hoesmedisyne en laat my ge-
dagtes ver paaie loop. Soos so-
veel keer vantevore het my prent
my hand deur die jaaitis gehou.

Kyk na julleself.

Groete ook aan ou Swaer.

Jou liefhebbende 
Sus Lettie.

Die Afrikaner is bevoorreg om weer 
Sus Lettie se briewe aan Sus Katrien te kan plaas.  

Alet Murray het hierdie briewe van ’n 
heelwat jonger Lettie aan ’n heelwat jonger
Katrien geskryf vir Die Afrikaner in die vroeë
tagtigerjare. 

Almal het maar saam met die jare gestap, en 
Alet het ingewillig om die avonture van Lettie en 
Servaas weer op te tel waar hulle tans in ’n 
ouetehuis woon...


